
Zaplaztekoak umeei 

Joseba Azkarraga Etxegibel  (soziologoa, MU-ko irakaslea eta Lanki-ko ikerlaria) 

Save The Children erakundeak Espainiako Kode Zibilean eskua sartzea eskatu berri du, umeen kontrako tratu txarrak debekatzeko helburuz. Eskakizun horrek gogoetarako puntua eman dit. Aukera ona eskaintzen digu umeek gure gizartean jasotzen duten tratuaz hausnartzeko. Tratu hori da, seguruenera, irizpide fidagarrienetakoa elkarbizitza eredu baten ontasuna baloratzeko. 

Kultura tradizionaletan zer gertatzen zen, eta zer gertatzen den, ez dago hain garbi. Hots, zer gertatzen zen gure baserrietan; zer, modernizazio zientifiko, ekonomiko eta teknologikoaren karrila oraindik hartu ez duten gaurko gizarte tradizionaletan. Pare bat apunte datozkit gogora, zertzelada inpresionista eran, gaia agortzeko asmo eta tokirik ez dudala aitortuz aldez aurretik. Hasteko, bistakoa dena: umeekiko jokaerak ez dira berdinak kultura tradizional guztietan. Denetarik dago eguzkiaren azpian. Egia da zenbait kulturatan umeen kontrako biolentzia fisikoa normaltzat jotzen dela, emakumeen kontrako jardunarekin antzera gertatzen da, eta gurean ere halaxe zen duela ez horrenbeste. Zenbait lekutako sentsibilitateak ez du umeen kontrako biolentzian lotsatzeko, errukitzeko edo haserretzeko (horrenbeste) motiborik ikusten. Bigarren kontsiderazio bat, agian ez hain bistakoa: egia da, bestetik, nagusiekiko autoritatea balio zentrala den jendartean (kultura tradizionaletan), biolentzia fisikoaren fluxua ez dela hain beharrezkoa, umea metodo bigunagoekin sartu ohi da nagusiek espero duten jokabide ildoan. Dena delakoarekin, gizarte eredu tradizionalek normalean nekez ziurtatu ahal izan diote oinarrizko segurtasuna umeari. Hilkortasun tasa izugarriaz ari naiz, edo umeak lanerako zelan erabili izan diren eta erabiltzen diren, bizi beharrak hala aginduta. Ume asko eta asko lehenengo urteetan hil izan da historiaren luze-zabalean, erditze momentuan arazoak izan direlako edo gaixotasunak jota. Baina, horrekin batera, ondokoa ere aipatu behar: kultura tradizional eta indigena ugarik umeen zaintza zeregin zentral bihurtu dute, umea sare afektibo trinko eta seguruetan iltzatuta hazi ohi da. Beraz, txanponaren alde batean bulnerabilitatea, bestean babes afektiboa.Gatozen gurera. Batetik, kultura modernoak blindatu egin du umeen mundua, garapen ekonomikoaren eta jakintza zientifikoaren harresiarekin egin ere; zehatzago, medikuntzan izandako aurrerapenekin. Garapen juridiko eta moral bat ere gertatu da: tratu txarrak zigortuak dira, legea edo morala eskuetan, delituaren edo estigmaren pisua bere gain hartu beharko baitu borreroak. Finean, kultura modernoak umeak eskubide subjektu bihurtu ditu XX. mendean.Hori guztia egia da, baina, hala ere, barruak zera diosta: ezin esan zibilizazio zientifiko-teknologiko, urbano eta hiper-modernoaren elkarbizitza eredua paradisua denik umeentzat. Eta ez umeak lehiakortasunaren errubera zoroan atrapatuta bizi direlako, trikitixatik ingelesera eta saskibaloitik patinaje artistikora. Beste kontsiderazio batzuk ditut gogoan, eta berriro ere, gaia agortzeko asmo eta leku barik jaurtiko ditut, apunte gisa. Batetik, ez da paradisua, biolentzia fisikoa desagertu ez delako. Baina bestetik, eta horretara natorkizu, irakurle, bestelako tratu txar hori, psikologikoagoa, zaintza faltarekin lotura duena, gizarte moderno aurreratuetako fenomeno arrunta bilakatzen ari ote den, horixe errezeloa. Ez naiz ari familia desegituratuetan gertatzen ohi diren kasu estranbotikoez. Egunerokoaz ari naiz, gaurko familietan gertatzen (hasi) denaz, familia berriaz ari naiz. Emakumeen lan munduratze masiboaren eraginez (atzera bueltarik izango ez duen eta izan beharko ez lukeen gertakaria), haurtzaindegien gizarte gisa kalifika daiteke gurea. Nire lagun batek dio aitona-amonen gizartea ere badela, gurasotasuna «externalizatu» egiten dela (azpikontratazioetarako enpresek darabilten eufemismoa); hots, aitona-amonengan delegatu aita-ama funtzioa.Kontuak kontu, aldaketa historiko garrantzitsua da aipatzen ari garena. Lehenengoz historian, umeak bestelako testuinguruetan haziak dira modu masiboan. Familiatik kanpo gertatzen da garapen afektibo eta emozionalaren zati handia, inoizko zatirik handiena. Erakunde formaletan gertatzen ari da hori, profesional eta adituen eskuetan, etxean figura afektibo (hain) finkorik ez dutela (familia tradizionalaren gainbehera eta etxekoandrearen desagertze faktikoa). Umeen garapen afektiboa gero eta gehiago hezkuntza sistemaren esku geratzen ari da, haur eskolen esku, oso fase goiztiarrean geratu ere (makina bat ume lau hilabeterekin sartzen da haurtzaindegian). Honek hausnarketa serioa eskatzen du, zeregin garrantzitsuez ari baikara: umeen garapen pertsonal eta emozional orekatua bermatzea. Hezkuntza eta hazkuntza prozesuaren mutazio garrantzitsua bizi dugu. Iraultze isil baten aurrean gaudela esatera ausartuko naiz. Psikologian aski adostua dago atxikimenduaren gertaerak eta lokarri emozional horren bilakaerak eragin handia duela. Umearen eta figura afektibo zentralaren (normalean ama) artean mamitzen den hari afektiboa oso ei da garrantzitsua, batez ere lehendabiziko urtean. Psikopatologia gehiena, sufrimendu psikologikoaren atal garrantzitsua, hari horrekin gertatzen denaren ondorio gisa uler daiteke. Prozesu horretan finkatzen da norbere buruarekiko harreman estiloa, norberarekiko pertzepzioa eta autoestimua; baita besteekiko harreman eredua ere. Lokarri emozional goiztiar horren bilakaerak, bere apurketa goiztiarrak, bere kalitatearen eskasak, edo berau finkoa eta segurua izateak, gizakiaren alde anitzetan du eragina. Hortxe ezartzen dira bizitzaren zimenduak. Horren bidez zizelkatzen dira gure barruko zokoak, eta hortxe hartzen dute forma bizitza guztian lagun izango ditugun deabru eta aingeruek. Hortik bere garrantzia, bizitzan izan daitekeen altxorrik handienetakoa hortxe lurperatuko baita: kalitatezko fluxu afektiboak isuri ohi duen autoestimu kapitala eta oinarrizko segurtasun psikologikoa.Beti dago determinismo psikologiko errazen putzuan erortzeko arriskua, zalantza barik. Baten batek putzu horretan plisti-plasta ari naizela pentsatuko du. Baliteke, baina badirudi oso adostua dagoela diodana. Ikerkuntzek behin eta berriro berretsi dute, eta psikologia eskola gehienek onartzen dute hori. Oinarrizko hari hori zaindu ezik, bizitzaren bidaia bagoi trakets batean egitera kondenatuak gara. Horrenbestez, galdetu beharko genioke geure buruari umeen blindatze juridiko eta moralaren aro hipermoderno hau, umeen deskuidu afektiboaren aroa ez ote den. Agian jipoiak sotilagoak baitira gaur, agian barrukoagoak dira, akaso arreta faltaren bidezidor isiletik bidaiatzen dute. Izan ere, nagusien munduan ibilbide profesionalak eta norbere bizitzaz artelana egiteko bulkadek agintzen dute. Indibidualismo garaian umeak ote diren galtzaileak, umeak baitira gehien eskatzen dutenak ematen hain zaila den hori, are zailagoa narzisistez osaturiko gizartean: norbere burua aparkatzea eta besteen zaintzara dedikatzea. Bihotz bakartien klub honetan ahaztu dugu besteen zaintzan altxor handia ezkutatzen dela. Zibilizazio modernoak arrazoi instrumentala eta logika tekno-ekonomikoa lehenetsi ditu. Fluxu tekno-ekonomiko egokia ezinbestekoa da bizitza sozialaren birprodukzio materialerako. Bizitza sozialaren birprodukzioan fluxu afektiboak duen garrantziaren kontzientzia falta zaigu, ordea. Eta arrazoi afektiboa sustatzean datza etorkizuneko desafioetako bat, baita biziera alternatiboen eta gizarte eraldaketaren gako nagusietakoa. XXI. mendeko elkarbizitza eredua kultura femeninoago batek sostengatu beharko du, gizonok emetuz, ez alderantziz. Eta gure gizarteek badute aberastasun nahikorik bestelako zaintza bat planteatzeko, lan liberazioak sustatzeko, haur eskolak hobetzeko, gizon-emakumeen aitatasuna eta amatasuna saritzeko. Lehentasunak ezartzeko orduan, baina, ez gabiltza ondo, eta bagoi traketserako bidaia-txartelak saltzen ari gara erruz. 



